[image: C:\Users\Usuario\AppData\Local\Microsoft\Windows\Temporary Internet Files\Content.Word\logo_Bilbao_1.jpg]Bilboko Hiri Mugikortasun Jasangarriaren Plana: Interes-taldeekin egindako jardunaldia (2017ko maiatzak 24)

Bilboko Hiri Mugikortasun Jasangarriaren Plana[image: ]

egiteko parte-hartze prozesua
Interes-taldeekin egindako jardunaldia 
(2017/05/24)
[image: C:\Users\Usuario\AppData\Local\Microsoft\Windows\Temporary Internet Files\Content.Word\logo_Bilbao_1.jpg]


SAIOAREN AMAIERA: ONDORIOAK DENEN AURREAN AURKEZTEA

Lan-mahai bakoitzean aterarako eta bileraren azken zatian azaldutako ondorioen laburpena jasotzen da atal honetan.
	
1. mahaia. Bizikletari- eta ingurumen-elkarteak
Mahai honetan bi arlo landu dira: oinezkoen mugikortasuna eta bizikleta bidezko mugikortasuna.
Oinezkoen mugikortasunari dagokionez, proposamen gehienak lehentasunezkotzat jo dituzte parte-hartzaileek; halere, batzuei garrantzi handiagoa eman diete. Hasteko, oinezkoen ardatz jarraitu eta seguruak sortzeko beharra azpimarratu beharko litzateke, herritar guztien oinezko mugikortasuna hobetzen duen neurria baita. Gainera, uste dute egokia izango litzatekeela oinezkoen ardatz horiek garraio publikoarekin lotuta egotea.  Auzoen bihotzak sustatzea izan da balorazio handiena jaso duen beste estrategietako bat. Auzoak saltokiz eta zerbitzuz hornitzera bideratutako ekintzen bidez, bizitegi-guneetako bizitza hobetu eta garraio pribatua erabiltzeko beharra murriztuko da. Horrekin batera, Bilboko herritar guztien beharrizanak kontuan izango dituen eta bizikleta erabiltzaileentzat egokituta egongo den mugikortasun bertikaleko plan bat garatzeko beharra azpimarratu behar da.
Bizikleta bidezko mugikortasunari lotuta, bi ekintza modu positiboan baloratu dituzte, eta, gainera, batera garatu behar direla adierazi dute. Batetik, beharrezkoa da bizikletentzako sarea osatzea, erabili nahi duten talde guztientzat zabalik egongo dena eta erraz zirkulatzeko aukera emango duena. Baina, horrekin batera, eta neurri horrek arrakasta izan dezan, nahitaezkoa da Bilbon bizikletentzako aparkalekuak egitea. Horrela, herritarrek bizikleta uzteko leku irisgarri eta seguruak izango dituzte.
Horrez gain, mahaiko parte-hartzaileek beraien aburuz oinezkoen mugikortasuna zein bizikleta bidezkoa hobetzeko egokiak diren proposamenak egin dituzte. Esaterako, honako neurri hauek proposatu dituzte: hiriko hainbat gunetan zirkulazioa lasaitzea; garraiobide indibidual berriak erregulatzea; eta eraikuntza berrientzat araudi bat egitea, bizikletak gordetzeko guneak izan ditzaten.

2. mahaia. Garraio publikoa
2. mahaian, garraio publikoaren joan-etorriak hobetzeko beraien ustez premiazkoenak diren neurriak landu eta horiei buruz hausnartu dute parte-hartzaileek. Zehaztu behar da taxi-gidarien taldea mahai honetan aritu dela, taxia garraio publikotzat hartu delako.
Operadoreen arteko intermodalitatea hobetzeko beharra izan da baloraziorik handienetakoa izan duen estrategietako bat, alegia, garraiobide publiko batetik beste batera ahalik eta denbora gutxienean pasatzeko aukera egon dadila. Neurri horrek, parte hartzaileen iritziz, garraio publikoaren erabilera areagotzeko balioko luke. Hala ere, hori baino lehen, prezio bakarra ezartzea bideragarria den ala ez aztertu beharko litzateke. Halaber, operadoreen artean ordutegiak koordinatu beharko lirateke, bigarren garraiobidea hartu arte zain egon beharreko denbora-tartea ahalik eta motzena izateko.
Bestalde, neurri egokia litzateke Bilbobusen lineen azterketa egitea; izan ere, ibilbideak hirian gertatzen diren aldaketetara egokitu behar dira. Gainera, azkenean intermodalitatearen alde egiten bada, nahitaezkoa izango da operadoreen artean koordinazio ona egotea.
Beharrezkotzat jo duten beste neurri bat da webgune edo informazio-plataforma bat izatea, herritar guztiek ahalik eta azkarren jakin ahal izan dezaten zein diren eskuragarri dauden garraiobide publikoak eta non dauden batetik bestera aldatzeko guneak. Informazio hori eskuratzea erraza izan behar dela azpimarratu dute.
Azkenik, beraien ustez mugikortasuna hobetzeko egokiak diren proposamenak egin dituzte parte-hartzaileek, honako hauek, esaterako: auzo batzuetan (Buia, adibidez) garraio publiko zerbitzua hobetzea; ibilgailuetara sarbidea hobetzea, mugikortasun urriko pertsonek istripuak izateko arriskurik eduki ez dezaten; eta HMJPk garraio publikoari lotuta zehazten dituen estrategietan taxia sartzeko beharra.

3. mahaia. Garraio pribatuko eragileak eta merkatariak
3. mahaian, ibilgailu pribatuari, aparkamenduari eta zamalanei lotutako estrategiak landu dituzte.
Lehenengo eta behin, beharrezkotzat jo dute hirian mugikortasuna hobetzea, eta adierazi dute lehentasunezkoa dela Bilboko Udalak Mugikortasun Plan bat egitea. Hiria zirkulazio-modu berrietara eta herritarren beharrizanetara egokitzearen garrantzia izan da balorazio hori egiteko arrazoia; izan ere, Udalaren betebeharra dela uste dute, enpresentzat eredu den neurrian. 
Horrez gain, TAO zerbitzuko iruzurrekin bukatzen saiatzeko neurriak hartzea proposatu dute. Langileek eta banaketa-lanak egiten dituzten pertsonek zailtasunak dituzte aparkaleku hutsak aurkitzeko eta ahalik eta denbora gutxienean beraien eginbeharrak betetzeko. Neurri horrez gain, zamalanetarako aparkaleku-guneei buruz hausnartzeko eskatzen diote administrazioari; izan ere, leku horiek saltoki-guneetatik gertu egon behar dira, eta ibilgailua uzteko denbora langileen beharretara egokitu behar da. 
Mahai honetan egindako proposamenen artean nabarmentzekoa da Alde Zaharretik gertu kanpoko zentro logistiko bat jartzearen ideia, eskariak banatzeko eta jasotzeko.



4. mahaia. Dibertsitate funtzionala duten pertsonen elkarteak
Mahai honetan, proposamenen balorazioarekin hasi aurretik, bozketa egin dute zein arlo jorratu nahi zuten jakiteko. Parte-hartzaileen erabakiz, oinezkoen mugikortasuna izan da lantzeko lehentasunik handieneko gaia.
[bookmark: _GoBack]Talde guztientzat seguruak eta erabilgarriak izango diren oinezkoen ardatzak sortzea izan da lehentasunik handienekotzat jo duten estrategietako bat. Mugikortasun-planaren helburua joan-etorriak oinez egitea sustatzea bada, funtsezkoa da horrelako neurriak hartzea, pertsona ahulenak (nagusiak, haurrak eta mugikortasun urria dutenak) autonomoagoak izan daitezen hirian zehar mugitzerakoan. Neurri hori eskola-bide seguruak sortzearekin lotu dute, zeren eta, pertsona guztientzako erabilgarriak eta egokiak izango diren  oinezkoen ardatzak sortzen badira, ikasleentzat ere aproposak izan daitezke.
Mugikortasun bertikaleko plana eta semaforoen zikloak murriztea izan dira egiteko garrantzitsutzat hartu dituzten beste estrategia batzuk. Oinezkoen mugikortasuna eta, batez ere, mugikortasun urria duten pertsonena hobetzeko balio duten neurri guztiak positibotzat jo dituzte.
Mahai honetako parte-hartzaileek proposatutako neurrien artean nabarmentzekoa da seinaleak hobetzeko beharra, guztientzat egokituta egon daitezen eta kognitiboak izan daitezen. Talde batzuek, ikusmen-arazoak dituzten pertsonek, esaterako, ezin dituzte metroa eta beste zerbitzu batzuk erabili seinaleak ez daudelako beraien beharretara egokituta. Era berean, irisgarritasun-legea betearazteko beharra azpimarratu dute, ugariak direlako istripuak eragin ditzaketen arriskuak, zangak eta lanak, adibidez. Azken batean, beharrezkoa irizten diote hiriko mugikortasuna herritar guztien beharrizanetara egokitzeari, mugikortasun urria duten pertsonei arreta berezia eskainiz, bizimodu autonomoagoa egin ahal izan dezaten.


5. mahaia. Pertsona nagusiak
5. mahaian, oinezkoen mugikortasuna eta bide-segurtasuna landu dituzte, horiexek izan baitira bozketa bidez hautatu dituzten gaiak.
Oinezkoen mugikortasuna jorratu duten beste mahaietan bezala, hemen ere lehentasunezko estrategiatzat jo dute oinezkoen mugikortasuna hobetzea, espaloiak talde guztientzat (pertsona nagusiak, besteak beste) optimizatuz eta egokituz. Oinezkoentzat lehentasuna izango duten gune irisgarri eta seguruak egotea pertsonen bizi-kalitatean eragin onuragarria duen estrategia da. Era berean, auzoen bihotzak bultzatzea izan da balorazio onenetakoa izan duen beste estrategietako bat, azkenaldian merkataritza eta auzoko bizitza bera okerrera egiten ari baitira. Hortaz, egokitzat jo dute egoera horri buelta eman ahal izatea, auzoan bizimodu autonomoagoa egiteko eta ibilgailu pribatuarekiko mendekotasuna murrizteko.
Bide-segurtasunari dagokionez, eta bizikleta gero eta gehiago erabiltzen denez, beharrezko irizten diote hiria garraiobide horretara egokitzeari. Halere, ez dira seinaleak hobetzeko edo zirkulazioa lasaitzeko neurriak soilik hartu behar; ahalegin handiagoa egin behar da trafiko-seinaleak errespetatzea lortzeko eta bide-segurtasunean hezteko.
Lan-mahai honetan egindako proposamenen artean, honako hauek nabarmendu behar dira: kale gehiago jartzea oinezkoentzat; aldapan dauden espaloien zorua hobetzea, erorikoak ekiditeko; eta garraio publikoarekin lotura izango duten oinezkoentzako bideak sortzea.

